
Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2011 թվականի մայիսի 5-ի «Կենսաթոշակ վճարելու կարգը հաստատելու մասին» N 670-Ն որոշման 2-րդ կետի 7-րդ ենթակետում «2018 թվականի հունվարի 31-ը» բառերը փոխարինել «2019 թվականի փետրվարի 1-ը» բառերով:
2. Հայաստանի Հանրապետության աշխատանքի և սոցիալական հարցրեի նախարարին՝ սույն որոշումն ուժի մեջ մտնելուց հետո 30-օրյա ժամկետում Հայաստանի Հանրապետության կառավարությանն առընթեր Հայաստանի Հանրապետության ոստիկանությանը տրամադրել կենսաթոշակ կամ նպաստ ստանալու իրավունք ունեցող այն անձանց տվյալները (անունը, հայրանունը, ազգանունը, անձնագրի սերիան, համարը, ծննդյան օրը, ամիսը, տարին, փաստացի գտնվելու վայրի հասցեն), ում անձնագրի վավերականության ժամկետը լրանում է մինչև 2019 թվականի փետրվարի 1-ը և ովքեր ունեն ինքնուրույն տեղաշարժվելու սահմանափակ կարողություն կամ ծնվել են մինչև 1938 թվականի հունվարի 1-ը:

3. Հայաստանի Հանրապետության կառավարությանն առընթեր Հայաստանի Հանրապետության ոստիկանության պետին` միջոցներ ձեռնարկել սույն որոշման 2-րդ կետում նշված անձանց անձնագրերը փոխանակելու (կամ նույնականացման քարտ հատկացնելու) ուղղությամբ՝ անձը հաստատող փաստաթուղթ տրամադրելու գործընթացը կազմակերպելով Հայաստանի Հանրապետության կառավարության 2017 թվականի հունվարի 19-ի N 54-Ն որոշմամբ սահմանված կարգով՝ շարժական սարքերի միջոցով, անձի բնակության վայրում։
4. Սահմանել, որ սույն որոշման 3-րդ կետում նշված դեպքում Հայաստանի Հանրապետության կառավարության 2017 թվականի հունվարի 19-ի N 54-Ն որոշման հավելվածի 3-րդ կետի 3-րդ ենթակետում նշված փաստաթուղթը չի պահանջվում։ 

5. Սույն որոշումն ուժի մեջ է մտնում պաշտոնական հրապարակմանը հաջորդող օրվանից։

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-ն որոշման մեջ փոփոխություն կատարելու մասին»
ՀՀ կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)

Ներկայացվող նախագծի նպատակը իրավակիրառական պրակտիկայում առաջացած խնդիրների լուծումն է:
1. Ընթացիկ իրավիճակը և խնդիրները

Հայաստանի Հանրապետության կառավարության 2011 թվականի մայիսի 5-ի N 670-Ն որոշմամբ սահմանված է կենսաթոշակը վճարելու կարգը, ինչպես նաև հաստատված է կենսաթոշակը կանխիկ եղանակով վճարելու պայմանագրի օրինակելի ձևը:
Համաձայն որոշման N 1 հավելվածի 21-րդ կետի՝ կենսաթոշակը կանխիկ եղանակով վճարելու համար կազմակերպության ներկայացուցիչը համադրում է անձը հաստատող փաստաթղթի և վճարման ցուցակի տվյալները և անհամապատասխանություններ չլինելու դեպքում կենսաթոշակ ստացող անձին է տրամադրում կենսաթոշակի գումարը:

Համանման դրույթ է գործում նաև որոշման N 3 հավելվածով հաստատված՝ կենսաթոշակը կանխիկ եղանակով վճարելու պայմանագրի 2.3.3-րդ կետում:

Միաժամանակ, Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ հաստատված՝ Հայաստանի Հանրապետությունում անձնագրային համակարգի կանոնադրության 3-րդ կետի համաձայն՝ Հայաստանի Հանրապետության 16 տարին լրացած քաղաքացու անձնագիրը տրվում է 10 տարի ժամկետով: 

Ժամկետանց անձնագրերն անվավեր են և ենթակա են փոխանակման` սահմանված կարգով: 

Ստացվում է, որ կենսաթոշակը կանխիկ եղանակով ստանալու համար կենսաթոշակառուն պետք է ներկայացնի անձը հաստատող փաստաթուղթ, և այս դեպքում կազմակերպության ներկայացուցիչը տեսնելով, որ անձնագրի վավերականության ժամկետը լրացել է, որը, համաձայն կանոնադրության 3-րդ կետի, անվավեր է և ենթակա է փոխանակման, կենսաթոշակ ստացող անձին չի վճարում կենսաթոշակի գումարը:
Որոշման 2-րդ կետի 7-րդ ենթակետով սահմանվել է, որ կենսաթոշակը կանխիկ եղանակով վճարող կազմակերպության համապատասխան աշխատողը մինչև 2018 թվականի հունվարի 31-ը կենսաթոշակի գումարը կենսաթոշակ ստացող անձին է տրամադրում նաև այն դեպքում, երբ, որպես սույն որոշման N 1 հավելվածի 21-րդ կետում և N 3 հավելվածի 2.3.3-րդ կետում նշված` անձը հաստատող փաստաթուղթ, ներկայացվել է վճարման ցուցակ ներառված` Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ սահմանված անձնագիր, որի վավերականության ժամկետը լրացած է:
2. Առկա խնդիրներին առաջադրվող լուծումները

Հաշվի առնելով վերը նշվածը՝ առաջարկվում է որոշման 2-րդ կետի 7-րդ ենթակետում «2018 թվականի հունվարի 31-ը» բառերը փոխարինել «2019 թվականի փետրվարի 1-ը» բառերով:
Բացի դրանից, նախագծով տրվում են համապատասխան հանձնարարականներ ՀՀ աշխատանքի և սոցիալական հարցերի նախարարությանը և ՀՀ կառավարությանն առընթեր ՀՀ ոստիկանությանը՝ ինքնուրույն տեղաշարժվելու կարողության սահմանափակում ունեցող անձանց, մինչև 1938 թվականի հունվարի 1-ը ծնված անձանց նոր անձնագիր տալը կամ նույնականացման քարտ հատկացնելը կազմակերպել անձի փաստացի գնտվելու վայրում:

3. Իրավական ակտի կարգավորման առարկան

Նախագիծն ընդունվելու դեպքում կապահովվի ժամկետանց անձնագրեր ունեցող անձանց կենսաթոշակի վճարումը։

Միաժամանակ, միջոցներ կձեռնարկվեն ինքնուրույն տեղաշարժվելու կարողության սահմանափակում ունեցող անձանց, մինչև 1938 թվականի հունվարի 1-ը ծնված անձանց ժամկետանց անձնագրերը փոխանակելու ուղղությամբ։
ՏԵՂԵԿԱՆՔ
«Հայաստանի Հանրապետության կառավարության 2011 թվականի մայիսի 5-ի N 670-ն որոշման մեջ փոփոխություն կատարելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
«Հայաստանի Հանրապետության կառավարության 2011 թվականի մայիսի 5-ի N 670-ն որոշման մեջ փոփոխություն կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի նախատեսվում։
ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-ն որոշման մեջ փոփոխություն կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին
«Հայաստանի Հանրապետության կառավարության 2011 թվականի մայիսի 5-ի N 670-ն որոշման մեջ փոփոխություն կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:

